
Reykjavík 22. febrúar 2021 

Atvinnuvega- og nýsköpunarráðuneyti 

Skrifstofa orkumála 

 

Efni:  Umsögn Samorku um drög að frumvarpi til laga um breytingu á raforkulögum nr. 65/2003 og 

lögum nr. 75/2004 um stofnun Landsnets hf. auk draga að reglugerð, aðgerðaráætlun og 

skýrslu. Samráðsgáttar mál nr. 32/2021. 

 

Samorka þakkar tækifærið til þess að koma að umsögn í ofangreindum málum.  Umsögn þessi er veitt af 

ráðgjafaráði veitufyrirtækja innan Samorku. 

Í samráðgáttina eru lögð fram eftirtalin gögn: 

(1) „Aðgerðir til umbóta á regluverki á sviði raforkumála“. Um er að aðgerðaráætlun í tveimur hlutum 

(A)(B) og átján liðum þar sem flestar vísa til þeirra breytinga sem lagt er til að gerðar verði á 

raforkulögum og eða reglugerðum, en einnig aðgerðir sem byggja á stofnun starfshópa til þess að 

fara yfir og móta tillögur til úrbóta (mismunandi þarfir notendahópa – sameining dreifiveitna). Þá er 

fjallað um aðgerðir til að auka eftirlit á vegum Orkustofnunar, aukna upplýsingagjöf o.fl. 

(2) Drög að reglugerð um breytingu á reglugerð nr. 192/2016 sem vísar til tillagna að lagabreytingu um 

tímabil vaxta viðmiða við mat á vegnum fjármagskostnaði. 

(3) Skýrsla Deloitte um regluverk og fyrirkomulag er varðar flutning og dreifingu raforku, sem fjallar um 

greiningu á starfsumhverfi sérleyfisfyrirtækja í flutningi og dreifingu á raforku með áherslu á 

tekjumörk, hagræðingu og aukna skilvirkni 

(4) Drög að frumvarpi til laga um breytingu á raforkulögum sem hafa það að marmiði að ná fram 

umbótum sem miða að auknu gagnsæi í regluverki og fyrirkomulagi varðandi flutning og dreifingu 

raforku, stuðla að betri skilningi á forsendum ákvarðanatöku, auka skilvirkni, stuðla að einföldun og 

hagkvæmni sem eigi að geta skilað sér í lægri gjaldskrám án þess að gæðum sé fórnað. 

Með þessum tillögum sem settar hafa verið í opið samráð eru lagðar til ýmsar breytingar sem eiga það 

sameiginlegt að markmið þeirra er að ná fram umbótum sem miða að því að auka gagnsæi á regluverki 

og fyrirkomulagi er varðar flutning og dreifingu raforku, stuðla að betri skilningi á forsendum 

ákvarðanatöku, auka skilvirkni, einföldun og hagkvæmni sem skili sér almennt í lægri gjaldskrám til 

notenda án þess að gæðum sé fórnað. Markmið breytinganna er að hvetja til hagræðingar hjá 

sérleyfisfyrirtækjum, bæta afhendingaröryggi og tryggja skilvirkt og gagnsætt eftirlit. 

Helstu efnisatriði lúta að aukinni skilvirkni og einföldun við setningu hagræðingarkröfu fyrir 

sérleyfisfyrirtæki, stytta viðmiðunartíma fyrir markaðsvexti hvað varðar ávöxtunarkröfu, bæta yfirsýn og 

eftirlit með fjárfestingaráætlunum dreifiveitna, aukin áhersla lögð á gæði raforku og afhendingaröryggi, 

dregið úr hvötum til að fresta viðhaldi, endurskoðun á hlutfallstölum um leyfða arðsemi til að mæta 

kostnaði við veltufjármuni, breytingar á eignarhaldi flutningsfyrirtækisins, raforkuöryggi skilgreint og sett 

í markmiðsgrein raforkulaga, aukinn skýrleiki við ákvörðun rekstrarkostnaðar, aukin skilvirkni og 

einföldun við framlagningu kerfisáætlunar, aukinn sveigjanleiki við færslu of- eða vantekinna tekna milli 

ára við uppgjör tekjumarka, innkaup á kerfisþjónustu, yfirsýn og eftirlit með varaafli, aukið gegnsæi og 

bætt upplýsingagjöf og efling á raforkueftirliti Orkustofnunar. 

 

Helstu áherslur Samorku 

(1) „Aðgerðir til umbóta á regluverki á sviði raforkumála“. 

Flestir þættir í samantekt um umbætur á regluverki koma fram sem tillögur að laga- eða 

reglugerðarbreytingum og koma sem slíkar til umfjöllunar í tengslum við frumvarpið sem fjallað er 

um í 4. tl. hér á eftir og síðan umfjöllun um einstök ákvæði frumvarpsdraganna hér í lokin.  Aðrar 

aðgerðir hafa tilvísun til verkefna eða athuganna sem fara á í.   

Þær eru helstar: 

(a) Tekið mið af mismunandi þörfum ólíkra notendahópa (7). Samorka óskar eftir aðkomu að 

þessari vinnu. 

(b) Varðandi hugmyndir um sameiningu dreifiveitna (8) er rétt að minna á að mjög mikil sameining 

hefur orðið á dreifiveitum síðast liðna áratugi. 

(c) Aukið gegnsæi og bætt upplýsingagjöf um forsendur að baka setningu tekjumarka (9). Samorka 

tekur undir mikilvægi greiðrar upplýsingagjafar og gegnsæis um þá þætti sem snúa að 

forsendum og ákvörðun tekjumarka bæði af hálfu fyrirtækjanna og Orkustofnunar. 

(d) Fræðsla og leiðbeiningar varðandi regluverk raforkumála og hvata til hagræðingar (10). 

Samorka óskar eftir að komu gerð umrædds efnis enda mikil reynsla hjá mjög mörgum 

stjórnendum flutnings- og dreififyrirtækjanna í þessum efnum. 

(e) Eftirlit með fjárfestingaáætlunum sérleyfisfyrirtækja (11). Víða í því efni sem hér er kynnt til 

samráðs og umsagnar er fjallað um hugmyndir um stóraukið eftirlit með rekstri flutnings- og 

dreififyrirtækjanna með tilheyrandi kostnaðarauka. Eins og í þessum lið er lagt til á ekki aðeins 

að gera kröfu um framlagningu fjárfestingaáætlana heldur einnig að fram fari sérstakt mat á því 

hvernig þær áætlanir hafa gengið eftir. Að mati Samorku er hér allt of langt gengið í inngripum í 

rekstur fyrirtækjanna og minnt á hlutverk og þar með eftirlitsskyldur stjórna þessara fyrirtækja 

og þar með eigenda þeirra. Þá ber í þessu samhengi einnig að minna á að fyrirtækin starfa undir 

svonefndri veitutilskipun þegar kemur að innkaupum og þar með útboðum á verkefnum.  

Fjárfestingar flutningsfyrirtækisins byggja á kerfisáætlun og þar með þeim markmiðum sem sett 

eru fram af hálfu Alþingis um uppbyggingu flutningskerfisins. Þá eru nýfjárfestingar dreifiveitna 

að stærstum hluta bundnar við framkvæmdir sveitarfélaga við ný hverfi eða þéttingu byggðar 

og viðhald og endurbætur mjög oft tengdar endurbyggingu gatna svo helstu dæmin séu tekin.  

(f) Styrking og efling raforkueftirlits Orkustofnunar (12). Vísað er til þess sem fram kemur hér að 

ofan og minnt á þau markmið sem fram koma í lögum nr. 27/1999 um opinberar eftirlitsreglur 

og þar með það mat sem nauðsynlegt er að fram fari áður en eftirliti er aukið eða því breytt, 

samhengi við aðra þætti og þar með ábyrgð stjórna og eigenda, útboðsreglur o.s.frv. eins og 

áður er vísað til. Hér má einnig minna á þær hugmyndir sem fyrirtækin sjálf hafa vísað til um 

einfalda eftirlitsmælikvarða sem hægt er að setja upp og vinna með bæði innan fyrirtækjanna 

og af hálfu opinberra eftirlitsaðila. 

(2) Drög að reglugerð um breytingu á reglugerð nr. 192/2016 - tímabil vaxta viðmiða við mat á 

vegnum fjármagnskostnaði. 

Tillagan um breytingu á reglugerðinni hefur beina tilvísun í sambærilega fyrirhugaða breytingu á 

raforkulögum og kemur því til umfjöllunar í tengslum við þau frumvarpsdrög. 

 

(3) Skýrsla Deloitte um regluverk og fyrirkomulag er varðar flutning og dreifingu raforku. 

Framangreind skýrsla og þær athuganir og tillögur sem þar koma fram leggja grunninn að ofan-

greindri aðgerðaráætlun og þeim drögum að lagafrumvarpi sem er meginefni þessa máls sem hér er 

til umsagnar. Skýrslan felur annars vegar í sér beinar athugasemdir við núverandi laga- og rekstrar-

umhverfi flutnings- og dreififyrirtækjanna, en hins vegar er um að ræða almennar ályktanir um 

„hættur“ sem þetta umhverfi hefur í för með sér án þess að séð verði að þær hafi eða muni raun-

gerast. Margt í skýrslunni orkar tvímælis og stundum um beinar villur að ræða sem þarf að leiðrétta 

áður en hún verður endanlega útgefin. Í sumum tilvikum má augljóslega gera ágreining um þær 

ályktanir sem dregnar eru og þá þeirra tillagna sem gerðar eru á þeim grunni. Því er mikilvægt að 

hagaðilar fá tækifæri til að fara sérstaklega í gegnum þessa þætti með skýrsluhöfundum og Atvinnu-

vega og nýsköpunarráðuneytinu og koma að leiðréttingum og ábendingum. Í þessu samhengi er 

einnig vísað til umsagna einstakra aðildarfyrirtækja um málið. 

 

(4) Drög að frumvarpi til laga um breytingu á raforkulögum. 

Það sem vekur athygli í greinargerð með frumvarpsdrögunum (samsvarandi skýrslu Deloitte) er að 

jöfnum höndum er fjallað um mikilvægi þess að leita leiða til að auka hagræðingu í rekstri flutnings-

fyrirtækisins og dreifiveitnanna, en um leið mikilvægi þess að tryggja afhendingaröryggi og gæði 

raforku, auk þess að tryggja viðhald og uppbyggingu kerfisins. Þessi markmið þurfa auðvitað ekki að 

vera ósamræmanleg sem slík en mikilvægt að það verkefni að endurskoða raforkulögin nái raunveru-

lega utan um bæði sjónarmiðin.  

Í þessu samhengi er mikilvægt að horfa til þeirra meginatriða og röksemda sem lágu til grundvallar 

þeim breytingum á raforkulögum sem gerðar voru þegar núverandi tekjumarka umhverfi var 

ákvarðað. Í því samhengi má vitna til þeirra meginsjónarmiða sem komu fram í greinargerð með 

frumvarpi því sem varð að lögum nr. 19/2011 og breyttu raforkulögum. Í inngangskafla greinar-

gerðarinnar segir svo um markmiðin með lagabreytingunni. 
 

 „Lagt er til að settur verði skýrari rammi um það hvernig tekjumörk skulu ákvörðuð. Mikilvægt er að 

tekjumörk séu sett þannig að í þeim felist réttir hvatar fyrir flutningsfyrirtækið til þess að hagræða í 

hvívetna og þannig stuðlað að þjóðhagslega hagkvæmum raforkuflutningi. Um leið þarf að tryggja 

fyrirtækinu rekstrargrundvöll til lengri tíma og hvetja til hagkvæmra fjárfestinga. 

    Í 1. mgr. kemur fram að markmiðið með setningu tekjumarka er í senn að tryggja hagræðingu í 

rekstri og að tekjur séu í samræmi við tilkostnað að teknu tilliti til arðsemi. Hvatar til hagræðingar 

verða til með afmörkun tekjumarkatímabila. Raforkuflutningur er í eðli sínu náttúruleg einokun sem 

leiðir óhindrað til hærra verðs og minni umsvifa en við samkeppni Af þessum sökum er nauðsynlegt 

að stýra verði með því að setja hámark á leyfðar tekjur. Hins vegar er ljóst að fyrirtækið verður að 

bera arð og gera þarf ráð fyrir því í tekjumörkum. Heimilar tekjur byggjast á tilteknum 

kostnaðarliðum við reksturinn og því er mikilvægt að kostnaði sé haldið í skefjum. Það er gert með 

því að setja leyfilegan kostnað fastan á tilteknu tímabili (tekið er tillit til almennra verðlagshækkana). 

Takist fyrirtækinu að lækka rekstrarkostnað heldur það ávinningnum af því þar til næstu tekjumörk 

eru sett en þá er hagræðingu skilað til notenda með töfum sem nemur uppfærslu rekstrarkostnaðar í 

nýjum tekjumörkum. Slíkt fyrirkomulag er því mjög til hagsbóta fyrir notendur.“ 

 

Eins og fram er komið af hálfu flutningsfyrirtækisins og dreifiveitnanna er sú aðferðafræði sem lýst 

er hér að ofan vel til þess fallin að ná þeim markmiðum um hagræðingu og neytendavernd sem nauð-

synleg eru í sérleyfisrekstri. Í þessu samhengi er mikilvægt að hafa í huga að í raun er það tímabil sem 

liðið er frá því ofangreindar breytingar voru gerðar á raforkulögunum árið 2011 mjög sérstakt.  Er þar 

fyrst og fremst vísað til efnahagshrunsins síðla árs 2008 og þess sérstaka tímabils sem tók þá við í 

rekstri fyrirtækjanna. Hér þarf að hafa í huga að efnahagur fyrirtækjanna hrundi sem leiddi til mikils 

aðhalds í rekstri þeirra mörg ár eftir hrunið.  Með þessu voru allar forsendur tekjumarka í reynd 

skakkar sem aftur hefur áhrif á síðari skoðun og samanburð á einstökum rekstrartímabilum fyrir-

tækjanna og þar með breytinga á rekstrarkostnaði og eftir atvikum fjármögnun þeirra. Til þessara 

atriða hafa fyrirtækin vísað, en ekki er séð að tillit sé tekið til þess í þeirri skoðun og mati sem liggur 

til grundvallar þeim frumvarpsdrögum sem hér eru til umfjöllunar.  

Í kynningu atvinnuvega- og nýsköpunarráðuneytisins 11. apríl árið 2019 á skýrslu EFLU um þróun 

raforkuverðs og samkeppni frá setningu raforkulaga 2003 segir svo. 

• „Aðhald með rekstri sérleyfisfyrirtækjanna hefur verið með að setja þeim tekjumörk sem hafa skilað 
fjárhagslega jákvæðum rekstri í þessari starfsemi. Tekjumörkin og aðskilnaður á milli þétt- og dreifbýlis 
hafa skilað því að gegnsæi hefur aukist og skýrt er hve mikið dýrara er að dreifa orku í dreifbýlinu en 
þéttbýlinu. Allir almennir raforkunotendur hafa síðan tekið þátt í að greiða niður þann umframkostnað 
með jöfnunargjaldi sem er notað til að fjármagna dreifbýlisframlag. 

• Hækkanir á gjaldskrám dreifiveitna eru að mestu tilkomnar vegna aukins fjármagnskostnaðar sem 
skýrist af miklum fjárfestingum í dreifikerfunum sérstaklega í dreifbýlinu og hækkun á leyfilegri arðsemi 
samkvæmt tekjumörkum.“ 

   

Í ofangreindri skýrslu EFLU ef fjallað um þróun raforkuverðs frá árinu 2005 til ársins 2018 og á mynd 

29, á bls. 46, er sýnd þróun árlegs kostnaðar heimils við flutning og dreifingu og á mynd 30, á bls. 47 

er sýnd þróun árlegra heildartekna veitufyrirtækja vegna flutnings og dreifingu til eins heimilis.  Ef 

þessar myndir eru skoðaðar í samhengi við ofangreinda lýsingu ráðuneytisins á meginatriðum 

skýrslunnar er ljóst að þær breytingar sem hafa orðið á gjaldskrám, má einmitt rekja til áhrifa efna-

hagshrunsins og uppsafnaðrar fjárfestingaþarfar í kjölfar umrædds hruns, eftir mikil aðhaldsár næstu 

árin eftir hrunið.  

Þá ber einnig að hafa sérstaklega í huga þróun vísitölu neysluverðs annars vegar og launavísitölu hins 

vegar þegar rýnt er í kostnað fyrirtækjanna. Mikilvægt er að ofangreindar forsendur komi til 

sérstakrar skoðunar áður en teknar eru ákvarðanir um breytingar á rekstrarumhverfi flutnings- og 

dreififyrirtækjanna. 

 

Fjallað verður um einstakar greinar frumvarpsins hér að neðan. 

 

 

https://www.stjornarradid.is/efst-a-baugi/frettir/stok-frett/2019/04/11/Skyrsla-um-throun-raforkuverds-og-samkeppni-fra-setningu-raforkulaga-2003/
https://www.stjornarradid.is/library/02-Rit--skyrslur-og-skrar/190410%20%c3%9er%c3%b3un%20raforkuver%c3%b0s%20og%20samkeppni.pdf

Nánar um skýrsla Deloitte um regluverk og fyrirkomulag er varðar flutning og dreifingu 

raforku 
Eins og framan er rakið óskar Samorka eftir því fyrir hönd flutnings- og dreififyrirtækjanna að fram fari 

sérstakt samráð um einstaka þætti í skýrslu Deloitte þar sem svigrúm gefst til að koma að leiðréttingum 

og ábendingum um einstaka þætti og eftir atvikum villandi framsetningu. 

Rétt er þó að fara örfáum orðum um nokkur helstu atriði sem ástæða er til að nefna á þessu stigi. 

Fyrirsagnir kafla og heiti á síðum eru hér að neðan notaðar til að greina milli efnisþátta og þar með 

athugasemda og ábendinga um hvern þeirra. 

 

Niðurstöðukafli:  

(a) „Lagt er til að áfram verði notast við tekjumarkalíkan en gagnsæi í upplýsingagjöf aukið og horft 

til þess að einfalda flókið kerfi.“ 

Tekið er undir þau sjónarmið sem hér koma fram um að „ekki er mælt með meiri háttar 

breytingum á regluverkinu og mælt er eð að tekjumarkalíkanið verði áfram í gildi“. Fyrirsjáanleiki 

er mjög mikilvægur í þessu samhengi og þess að horft sé á stöðu fyrirtækjanna og 

rekstrarumhverfis þeirra yfir langan tíma.  Sérstakt mat þarf að leggja á þær miklu breytingar 

sem orðið hafa á umhverfi flutnings- og dreififyrirtækjanna síðast liðna áratugi og þar með mikla 

aukningu á margskonar kröfum til rekstrarins. 

 

(b) „Innbyggður hvati til hagræðingar hefur ekki skilað tilætluðum árangi. Ólíklegt er að það breytist 

í núverandi eignarhaldi.“ 

Eins og áður er vikið að, sbr. tilvísun til skýrslu EFLU um þróun raforkuverðs, er nauðsynlegt að 

fram fari heildsætt mat á rekstrarumhverfi flutnings og dreifingar raforku frá setningu 

raforkulaga árið 2003 þar sem það hefur augljóslega haft áhrif á rekstrarkostnaðinn yfir umrætt 

tímabil. Á þessari síðu er fjallað nokkuð um eignarhald sérleyfisfyrirtækjanna og þar með 

eigendastefnu og arðsemiskröfu. Hér er mikilvægt að minna á að umrædd félög hafa öll stjórn 

sem skipuð er af eigendunum og ákvarðarnir um fjárfestingar og ráðstöfun arðs af rekstrinum 

teknar á aðalfundum félaganna.   

Þegar lagt er mat á þá hvata til hagræðingar sem felast í tekjumörkum og tekjumarkatímabilum 

og virkni þeirra er mikilvægt að hafa framangreint rekstrarumhverfi frá setningu raforkulaganna í 

huga þar með þær miklu áskoranir sem fyrirtækin hafa staðið frammi fyrir. Fjölmörg dæmi er um 

auknar opinberar kröfur á þessu tímabili sem og þeirrar grundvallar staðreyndar að mjög stór 

hluti kostnaðarins er fastur og óháður því orkumagni sem um kerfin flæðir á hverjum tíma. 

 

(c) „Auka þarf vægi og heimildir til eftirlits og eftirfylgni við hagræðingarkröfu innan 

Orkustofnunar.“ 

Í þeim tillögum sem hér koma fram er ítrekað á því byggt að virkni þess liggi í ófullnægjandi 

heimildum Orkustofnunar til eftirlit með flutnings- og dreififyrirtækjum.  Þessu er Samorka 

ósammála og þar með að þörf sé á stór auknu eftirliti og eftirlitsheimildum.  Miklu nær er að 

nálgast þetta verkefni og lausn þess á þeim grunni sem nú er til staðar.  Með þeim breytingum 

sem hér eru lagðar til eru auknar líkur á enn umsvifa meira og flóknara kerfi meðan markmiðið 

ættu að vera einfalt og skilvirkt kerfi með einföldum og gagnsæjum mælikvörðum. Í þessu 

samhengi er rétt að árétta að Samorka hefur lýst hugmynd í þessa veru auk þess sem hægt er að 

sækja í norrænar fyrirmyndir í þessum efnum. Að þessu er vikið í tillögum Deloitte og mikilvægt 

að að þeim sé unnið fremur en hugmyndum um stóraukið og hert eftirlit. 

 

(d) „Bæta þarf eftirlit með fjárfestingum og draga úr hvötum til að fresta viðhaldi.“ 

Af þessari fyrirsögn væri hægt að draga ýmsar ályktanir sem og af þeim texta sem fram kemur á 

síðunni. Látið er við það sitja í þessu samhengi að minna á stefnumörkun Alþingis um 

uppbyggingu flutningskerfisins sem og þær ítrekuðu kröfur sem hafa komið fram um 

fjárfestingar í dreifikerfinu til að tryggja fullnægjandi afhendingaröryggi. Má í því sambandi t.d. 

minna á mjög ítarlega greiningu og tillögur í kjölfar óveðra veturinn 2019-2020 og aðgerða sem 

skilgreindar voru í framhaldi af því. Þá er einnig vísað til inngangsorða hér að framan um 

fjárfestingaráætlanir flutnings- og dreifiveitna og helstu hvatanna þar auk umræðu um hlutverk 

stjórna o.s.frv.  

 

(e) „Innbyggð langtíma sveiflujöfnun leiðir til ójafnvægis í fjármagnskostnaði við verulegar 

vaxtabreytingar.“ 

Hér er aftur ástæða til að vísa til þeirra grundvallar sjónarmiða sem komu fram við breytingarnar 

á raforkulögum árið 2011 og áður er vísað til.  Mikilvægt er í þessu samhengi að árétta að 

fjármögnun fyrirtækjanna tekur eðli málsins samkvæmt mið af því lagaumhverfi sem þau búa 

við.  Þannig má leiða að því líkum að núverandi kerfi og viðmið geti stutt við góðan árangur í 

fjármögnun og þar með vaxtagreiðslum þegar litið ef yfir lengri tímabil. Almennt er litið svo á að 

fjármögnun innviða eigi að byggja á langtíma sjónarmiðum sem einnig ætti að styðja við 

lágmörkun á sveiflum í gjaldskrám fyrirtækjanna.  Hluti af nauðsynlegri umræðu um breytingar á 

þessum grunni ætti því að fela í sér heildstætt mat á áhrifum slíkra breytinga á fjármögnun og 

fjármögnunarleiðir og þar með hvort slíkt er til þess fallið að veikja eða styrkja stöðu 

fyrirtækjanna til lengri tíma.  Að sama skapi er eðlilegt verði breytingar taldar skynsamlegar að 

setja þær í samhengi við það hvernig fjármögnun fyrirtækjanna er nú háttað og það hvernig 

lánstíma lána er háttað.  

 

(f) „Taka þarf mið af mismunandi þörfum ólíkra notendahópa.“ 

Tekið er undir að mikilvægt er að leggja mat á þetta og hvaða tækifæri eru til þess að mæta 

ólíkum hópi viðskiptavina enda byggi það á málefnalegum og gagnsæjum viðmiðum um 

uppbyggingu gjaldskráa og þar með hvernig magn og nýtingartími hefur áhrif ólíka 

gjaldskrárflokka. 

 

(g) „Lagt er til að jöfnun dreifikostnaðar sé fjármögnuð á fjárlögum í stað jöfnunargjalds.“ 

Þessi tillaga er í samræmi við umsagnir Samorku um þau lagafrumvörp sem sett hafa verið fram 

um álagningu sérstaks jöfnunargjalds. Eðlilegra sé að ákvörðun um greiðslu jöfnunargjalda byggi 

á beinum greiðslum úr ríkissjóði en ekki álögum á viðskiptavini. 

Tekjumörk sérleyfisfyrirtækja: 

(a) „Á Íslandi er eitt flutningsfyrirtæki og fimm dreifiveitur rafmagns.“ 

 

(b) „Almennt er einn flutningsaðili á Norðurlöndunum en margar dreifiveitur.“ 

 

(c) „Á Íslandi er innbyggð sveiflujöfnun í mati á fjármagnskostnaði töluvert meiri en á hinum 

Norðurlöndunum sem veldur háum fjármagnskostnaði þegar vextir hafa lækkað.“ 

Hér er minnt á að það sem rakið er að framan að punktstaða mismunar á markaðsvöxtum og 

reiknuðum fjármagnskostnaði þá stundina veitir upplýsingar um það en breytir ekki 

heildamyndinni og þar með að vaxtabreytingar og þar með lækkun þeirra skilar sé til lækkunar 

gjaldskrár þótt síðar sé. Sú aðferðafræði sem tekin var upp á sínum tíma snérist einmitt um að 

skapa stöðugleika og draga úr sveiflum í okkar séríslenska umhverfi.  Sé talin ástæða til að breyta 

þessu er mikilvægt að tryggð sé fullnægjandi aðlögun og þar með að núverandi fjármögnun og 

áætlanir fyrirtækjanna byggja á þessari forsendu. 

 

(d) „Munur á grunnvöxtum, reiknuðum sem 10 ára meðaltal með tveggja ára töf, og 

markaðsvöxtum sama árs hefur aukist verulega á undanförnum árum.“ 

Hér er mikilvægt að horfa til sögulegra þátta frá setningu raforkulaga og þar með þeirra 

bráðabirgðaákvæða sem voru í lögunum og þá einnig lögunum frá 2011 sem í raun þýðir að 

aldrei hefur náðst þetta 10 ára tímabil.  Mikilvægt er að fram fari sjálfstætt mat á því hvort og 

hvaða áhrif breytingar á kerfinu kunni að hafa á fjármagnskostnað og mat á áhættu. 

 

(e) „Auka má gagnsæi við birtingu forsendna einstakra matsliða fjármagnskostnaðar.“ 

Samorka tekur undir þessi sjónarmið enda allt opinberar upplýsingar sem sjálfsagt er að birta. 

 

Rekstur og hagræðing 

(a) „Landsnet hefur sérleyfi um flutning raforku en fimm dreifiveitur hafa sérleyfi dreifingar á 

rafmagni.“ 

Tölur um dreifingu hjá HS Veitum í þessum upplýsingum eru ekki réttar. 

 

(b) „Tekjur á flutt magn hafa staðið í stað eða hækkað frá 2011 fyrir alla þjónustu aðra en flutninga 

Landsnets til stórnotenda.“ 

Áður er vísað til þess að forsendur fyrir fluttu magni geta verið mjög mismunandi og ýmiss atriði 

sem þar geta haft mikil áhrif eins og t.d. aflabrestur í uppsjávarfiski svo dæmi sé tekið. Sama á 

við um sveiflur tengt áhrifum efnahagshrunsins. Einnig og aftur ástæða til að minna á ákvæði um 

skerta arðsemi. 

 

(c) „Rekstrarkostnaður allra sérleyfisfyrirtækja á föstu verðlagi hefur aukist hraðar en flutt magn í 

kerfum þeirra.“ 

Hér er ástæða til að ítreka fyrri athugasemdir um sögulegar skýringar á þróun rekstrarkostnaðar, 

aðhalds í kjölfar efnahagshrunsins og þrýsting á fjárfestingu og aukið viðhald og endurbætur 

þegar betur áraði og efnahagslífið tók við sér á ný.  Í þessu samhengi er einnig áhugavert að 

skoða sérstaklega breytingar á raforkunotkun vegna nýrrar tækni, sparneytnari tækja, lýsingar 

o.s.frv. sem m.a. endurspeglast í þessum tölum og á sama tíma þarf viðhald, eftirlit og jafnvel 

endurbætur á eldri kerfum vegna þéttingar byggðar o.fl. hafa síðan áhrif á rekstrarkostnaðinn. 

Loks er mikilvægt að minna á mismunandi þróun vísitöluneysluverðs annars vegar og 

launavísitölu hins vegar eins og áður er vikið að. 

Hér er aftur ábending um að tölur vegna HS Veitna eru ekki réttar. Þá er einnig villa í tölum fyrir 

Veitur, þ.e. ekki er rétt að rekstrarkostnaður hafi aukist 20,7%. Í ljósi þessa hefur Samorka óskað 

eftir að allar veiturnar yfirfari þessar tölur. 

 

(d) „Rekstrarkostnaður dreifveitna hefur aukist samanborið við dreift magn og íbúafjölda, en 

lítillega lækkað samanborið við lengd dreifikerfisins.“ 

Hér er vísað til þeirra athugasemda og ábendinga sem komið hafa fram hér að framan. 

 

(e) „Þvert á markmið hefur aukin skilvirkni eða hagræðing ekki náðst með setningu 

tekjumarkatímabila.“ 

Í upphafi er rétt að fara fram á að sérstaklega þarf að fara í gegnum þær tölu sem hér birtast og 

mjög mikilvægt að horft sé þeirra ólíku forsendna sem búa að baki þessum tölum.  Dæmi er um 

að verðskrár veitu sé óbreytt í fjögur ár þar sem tekjumörk tóku mið af miklum 

aðhaldsaðgerðum á árunum eftir hrun.  Þetta leiðir síðan til mikils stökk í settum 

rekstrarkostnaði og afleiddum gjaldskrárbreytingum þegar næsta tekjumarkatímabil hefst.   

 

(f) „Fyrirséð að gjaldskrá Landsnets hækki verulega á næstu árum vegna uppbyggingar 

flutningskerfis.“ 

Hér er vísað til umsagnar Landsnets. 

 

(g) „Auka má aðhald ríkisins sem eiganda og stuðla að hagkvæmni með framsali á hlut 

Landsvirkjunar, RARIK og Orkubús Vestfjarða í Landsneti til ríkissjóðs.“ 

Rétt er að minna á að allir eigendur Landsnets hafa undirritað viljayfirlýsingu um sölu á hlut 

sínum til ríkissjóðs.  

 

(h) „Hagræða má með sameiningu dreifiveitna raforku og augljós kostur að byrja á sameiningu 

RARIK og Orkubús Vestfjarða.“ 

Rétt er að minna á að mjög mikil sameining dreifiveitna hefur nú þegar átt sér stað. Allar 

núverandi dreifiveitur eru hluti af fjölþættari rekstri þótt í mismiklu mæli sé. Þannig eru 

fyrirtækin einnig með rekstur hitaveitna, vatnsveitna og fráveitna auk dreifiveitu raforku. 

Umræða um hagræðingu að þessu leyti verður því auðvitað að taka mið af því hagræði sem 

þetta felur í sér fyrir viðkomandi þjónustusvæði. 

Í mynd sem lýsir fyrirtækjunum og rekstrinum sem þau eru í er nokkrar villur sem nauðsynlegt er 

að lagfæra. 

 

Eftirlit með sérleyfisfyrirtækjum 

(a) „Á Norðurlöndunum eru lagðar á almennar og sértækar hagræðingarkröfur byggt á samanburði 

á hagkvæmni sérleyfisfyrirtækja.“ 

Hér er rétt að leggja áherslu á að í öllum tilvikum byggir hagræðingarkrafa á því að fram fari 

sjálfstætt hagrænt mat sem grunnur að hagræðingarkröfu líkt og kveðið er á um í raforkulögum 

okkar. Mjög góð lýsing á setningu tekjumarka í Noregi má finna á vefsíðu sem vísað er til hér að 

neðan og mikilvægt að rýna þessi og önnur gögn þegar fara á í samanburð um þau 

kerfi/aðferðafræði sem verið er að nota. 

 

(b) „Í Noregi eru tekjumörk félaga lækkuð ef þau eru talin óhagkvæm í rekstri. Innleiða þarf 

sambærilegt kerfi á Íslandi.“ 

Eins og vikið er að hér að framan hafa dreifiveiturnar varpað fram hugmyndum að einföldum og 

skilvirkum mælikvörðum sem geta orðið stuðningur við mat á rekstrarárangri en einnig mat á 

gæðum og afhendingaröryggi og mjög gott er hægt er að sækja frekari viðmið í erlendan 

samanburð.  Í ljósi þess hve veiturnar á Íslandi eru ólíkar og óhægt um vik að fá samanburð milli 

þeirra sem getur orðið að gagni hefur verið lögð áhersla á eiginsamanburð hvers veitufyrirtækis í 

þeim tillögum sem Samorka hefur sett fram. 

Umfjöllun um reglun flutnings og veitufyrirtækja í Noregi en þar er athyglisverð umfjöllun um 

kostnaðar uppbygginguna og þar með verið að leggja áherslu á hve stór hluti fjárfestinga er í 

raun svonefndur sokkinn kostnaður sem jafnfram felur í sér fastan rekstrarkostnað sem er eftir 

atvikum er lítt eða ekkert tengdur notkun í kerfinu. (Sjá t.d. þessa tilvitnun: „På grunn av nettets 

kostnadsstruktur, med høye faste kostnader og lave kostnader ved løpende bruk, vil ikke 

inntektene fra marginaltapsleddet være tilstrekkelig til å dekke de faste kostnadene. 

Nettselskapene har derfor andre tariffledd som sørger for å dekke disse kostnadene, samt gi en 

rimelig avkastning på investeringer i nettet.“) 

(c) „Breyta þarf skilgreiningum í lögum um eftirlitshlutverk Orkustofnunar með rekstrarkostnaði 

sérleyfisfyrirtækja. 

Samorka er ósammála þeirri ályktun sem dregin er um óvirka hagræna hvata til hagræðingar 

enda ljóst að aðstæður í rekstrarumhverfinu hafa ekki stutt við aðferðafræðina né heldur hefur 

Orkustofnun nýtt þessa aðferðafræði við setningu tekjumarkanna.  Ekki hefur staðið á vilja 

fyrirtækjanna í þessum efnum enda hægt að sýna fram á að þrátt fyrir mjög langan 

umbreytingartíma með ýmsum takmörkunum af hálfu löggjafans hefur, þegar tillit er tekið til 

allra þátta í rekstrarumhverfinu eins og áður er rakið, tekist vel upp þegar kemur að kostnaði 

neytenda eins og sýnt er fram á í áður nefndri skýrslu EFLU um þróun dreifikostnaðar og þróun 

tekna dreifiveitnanna.   

 

(d) „Orkustofnun þarf að nýta veittar heimildir til eftirlits með fjárfestingum og fá, og nýta, auknar 

heimildir til eftirlits með fjárfestingum dreifiveitna.“ 

Ekki er hægt að fallast á  þessa framsetningu efnisins og þeirra ályktana sem dregnar eru eins og 

að „sérleyfisfyrirtækin hafi hagsmuni af því að kostnaður við fjárfestingar sé sem hæstur.“ Í 

fyrsta lagi er mikil munur á því að offjárfesta í kerfum um fram mögulegar þarfir og hinu að 

beinlíns sé stefnt að því að kostnaður við hverja fjárfestingu sé sem hæstur. Hér er aftur vísað til 

þess lagaumhverfis sem fyrirtækin starfa í þegar kemur að útboðum og þar með skyldu til að 

bjóða út m.a. á Evrópska efnahagssvæðinu. Sömuleiðis þarf að hafa í huga að það  getur verið 

https://energifaktanorge.no/regulering-av-energisektoren/regulering-av-nettvirksomhet/

mjög vandasamt að taka ákvarðanir um uppbyggingu flutnings- og dreifikerfa með tilliti til 

mögulegrar framtíðarþróunar hvort sem það er í byggða eða atvinnulegu tilliti. Hér verður sem 

hingað til að treysta á reynslu stjórnenda og nýtingu þeirra á tiltækum gögnum opinberra aðila 

eins og raforkuspár, íbúaþróunar, atvinnustefnu o.s.frv.  Þá má einnig ítreka það sem kemur 

fram hér fremst í skjalinu undir „Helstu áherslur Samorku“ liður 1. (f).   

 

(e) „Bæta má hvötum vegna gæða og afhendingaröryggis raforku í tekjumörk líkt og á 

Norðurlöndunum.“ 

Samorka tekur undir að þetta megi rýna og meta með hvaða hætti þessir þættir og fleiri sem 

varða ólík rekstrarskilyrði eigi að koma inn í matið á tekjumörkunum. Hér koma einnig núverandi 

og væntanlegt hlutverk fyrirtækjanna í orkuskiptum og nauðsynlegum álagsstýringum sem þurfa 

að koma inn þar sem reikna má með kröfum um aukin afköst dreifikerfisins sem getur þýtt 

ósjálfbæra fjárfestingu ef fjárfesta þarf fyrir álagstoppum þegar „allir vilja hlaða á sama tíma“. 

 

Jöfnun dreifikostnaðar 

(a) „Tvískipting gjaldskrár leiðir til misjafns dreifikostnaðar rafmagns. Best mætti ná jöfnun 

kostnaðar með beinum framlögum á fjárlögum.“ 

Samorka bendir á að orðalagið í þessari fyrirsögn er ónákvæmt þar sem skipt gjaldskrá dregur 

fram þann mismun sem er á kostnað við dreifingu í þéttbýli annars vegar og dreifbýli hins vegar. 

Skipt gjaldskrársvæði „leiða [ekki] til misjafns dreifikostnaðar“. Að öðru leyti tekur Samorka 

undir þá leið að jöfnun kostnaðar sé með beinum framlögum af fjárlögum. 

 

(b) „Mismunur í dreifikostnaði almennt er ekki jafnaður á Norðurlöndunum.“  

 

Viðaukar 

(a) „Tekjumörk sérleyfisfyrirtækja endurspegla hámark leyfilegra tekna til að mæta kostnaði við 

sérleyfisstarfsemi.“ 

 

(b) „Við mið um veltufjárbindingu í tekjumörkum er of hátt.“ 

 

(c) „Orkustofnun sinni víðtæku eftirlitshlutverki með sérleyfisfyrirtækjum, setningu tekjumarka og 

leyfðri arðsemi.“ 

 

(d) „Setning hagræðingarkröfu fyrir tekjumarkatímabilið 2016-2020 var kærð og felld úr gildi.“ 

 

Eins og að framan er rakið óskar Samorka f.h. flutnings- og dreifiveitna eftir sérstakri yfirferð á skýrslunni 

auk þess að áskilja sér rétt til frekari athugasemda um einstaka útreikninga enda ljóst við frystu skoðun 

að þar er um nokkrar villur að ræða. 

Drög að lagafrumvarpi til breytinga á raforkulögum – umfjöllun um einstök ákvæði. 

Hér á eftir koma stuttar athugasemdir við einstakar greinar frumvarpsdraganna, til einföldunar er talað 

um frumvarpið þó átt sé við drög að frumvarpi. 

1. gr. frumvarpsins 

 

2. gr. frumvarpsins 

Hér er fjallað um breytingar á 3. gr. raforkulaga þar sem nýju skilgreiningum er bætt við ákvæðið. 

Varðandi kerfisþjónustu og skilgreiningu á henni er einnig vísað til síðari umfjöllun um hana og þar 

með fyrirkomulag hennar. 

Jákvætt er að sérstaklega sé fjallað um raforkuöryggi í frumvarpinu og það sett samhengi við 

almenna stefnumörkun stjórnvalda um að tryggja fullnægjandi raforkuframboð fyrir heimili og 

atvinnulíf til lengri tíma. Æskilegt er að þessi sýn orkustefnu birtist í lagatextanum sjálfum.   

Varðandi skilgreininguna á varaafli virðist hér þörf á því að greina á milli reiðuafls í kerfinu og annars 

varaafls sem gripið er til við tímabundið rafmagnsleysis vegna tjóns í raforkukerfinu. Með sama hætti 

þarf þá að greina á milli þess hvernig þessi tveir þættir eru tryggðir og hvar ábyrgðin á því liggur. 

 

3. gr. frumvarpsins 

Gagnályktun frá þeirri breytingu sem hér er lögð til á 4. gr. raforkulaga styður þá athugasemd sem 

gerð er hér að framan við 2. gr. frumvarpsins. 

 

4. gr. frumvarpsins 

Hér vakna spurningar hvort samsvarandi ákvæði ætti að taka upp um dreifiveiturnar. 

 

5. gr. frumvarpsins 

Hér og í 15. gr. um dreifineitunar er fjallað um kaup á kerfisþjónustu og virðist þá gengið út fá því að 

henni beri að vera úthýst af flutningsfyrirtækinu og dreifiveitunum og það sé einn þáttur rekstri 

fyrirtækjanna. Ákvæðið þarfnast nánari skýringar. Miðað við umfjöllun í greinargerð virðist átt við 

afmarkaða þætti í kerfisþjónustunni og er þá rétt að taka það fram. Sömuleiðis er hér rétt að vísa til 

aðgreiningar á reiðuafli og öðru varafli sem getið var um hér að framan.  

 

6. gr. frumvarpsins 

 

7. gr. frumvarpsins 

Því er velt upp hér hvort finna megi betur lýsandi orð en viðráðanlegur og óviðráðanlegur 

rekstrarkostnaður. Stundum er talað um kostnað sem fyrirtækin geta stýrt og hins vegar kostnað 

sem þau geta ekki stýrt. Í þessu samhengi ætti einnig að horfa til óvæntra og óviðráðanlegra 

tjónsviðburða sem haft geta mikil áhrif á rekstrarkostnað. 

Þegar fjallað er um starfsmannakostnaðar er mikilvægt að horfa t.d. til launaþróunar og þá breytinga 

samkvæmt launavísitölu sem almenns viðmiðs þegar það á við. 

8. gr. frumvarpsins 

Ljóst er að þessi breyting á hlutfallstölu úr 20% í 5% hefur veruleg áhrif til lækkunar á tekjuramma 

bæði flutningsfyrirtækisins og dreifiveitnanna, sbr. samsvarandi breytingu á 17. gr. raforkulaga (úr 

20% í 8%) sbr. 18. gr. frumvarpsins. Ekki er að sjá að neitt mat hafi farið fram á þessari breytingu eða 

öðrum samsvarandi breytingum. Gera verður kröfu um að slík mat á áhrifum fari fram áður en slíkar 

breytingar eru gerðar.  

 

9. gr. frumvarpsins 

Samorka gerir alvarlegar athugasemdir við þá fyrirætlan sem hér er ráðgerð. Má í því sambandi vísa 

fyrri umfjöllunar í umsögn þessari m.a. um breytingarnar sem gerðar voru raforkulögunum árið 2011 

og áður er lýst. Eins og þar er lýst hafa aðstæður í rekstrarumhverfi veitnanna og hjá Orkustofnun 

haft í för með sér að enn hefur ekki nema lítillega reynt á þá innbyggðu hagræðingarhvata sem er í 

núverandi lagaumgjörð. Það þýðir hins vegar ekki að hún virki ekki heldur þarf ná betur utan um 

framkvæmdina og úrvinnslu þeirra upplýsinga sem fyrirtækin eru að skila inn í tengslum við 

ákvörðun tekjumarkanna. Leiða má líkum að því að sú aðferðafræði sem hér er lagt upp með taki 

aðra hvata með öllu úr sambandi sem ekki getur verið skynsamlegt.  Má í þessu samandi benda á að 

núverandi kerfi hefur leitt til hagræðingar þegar horft er til allra þátta í rekstrarumhverfinu. 

Mikilvægt er að hagræðingarkrafa sé bundin tekjumarkatímabilunum og byggi á mati sérfróðra aðila 

sem fjalli um hvert og eitt fyrirtæki. Mikið er gert úr því í greinargerð að þetta mat sé flókið, sérhæft 

og yfirgripsmikið svið og því verði að byggja á sérfræðikunnáttu Orkustofnunar.  Þessu er andmælt.  

Þá þarf að tryggja að um ferlið gildi málsmeðferðarreglur sem tryggi málsskotsrétt fyrirtækjanna.  

Ofangreind athugasemd á einnig við um 17 gr. frumvarpsins. 

 

10. gr. frumvarpsins 

Flutningsfyrirtækið hefur í sinni vinnu flýtt skilum á gögnum til þess að létta ferlið og skapa meira 

svigrúm fyrir Orkustofnun. Þessi breyting er afturför í því ljósi og gerir ferlið og ákvarðanatökuna 

meira íþyngjandi þegar kemur að gjaldskrárákvörðunum byggðum á tekjumarkaákvörðuninni. 

 

11. gr. frumvarpsins 

Eigi að breyta þessum fresti er eðlilegt að tímafrestur samkvæmt 5. mgr. 12. gr. raforkulaga haldist 

óbreyttur þ.e. að 10. gr. frumvarpsins falli út. 

 

12. gr. frumvarpsins 

Vísað er til ítarlegra athugasemda og ábendinga Landsnets við þessa grein frumvarpsins. 

 

13. gr. frumvarpsins 

Tryggja þarf eðlilegt samhengi í tímafrestum milli flutningsfyrirtækisins og dreifiveitna þar sem 

ákvörðun um breytingar á gjaldskrá flutninga hefur alltaf áhrif á gjaldskrá dreifiveitnanna.  

 

14. gr. frumvarpsins 

Sú aðferðafræði sem hér er lögð til er ekki nóg skýr og virðist sem hún geti falið í sér tvöfalda 

refsingu fyrir flutningsfyrirtækið (og samsvarandi fyrir dreifiveitur sbr. 21. gr.) sé tekið mið af þeim 

reglum sem gilda í dag, sbr. tilvitnaða reglugerð 1048/2004 ásamt síðari breytingum. Hér er einnig 

mikilvægt að horfa til þeirra markmiða sem fram koma í kerfisáætlun og stefnu Alþingis um 

uppbyggingu flutningskerfisins. Ljóst er að framvinda verkefna og stefnu geta eftir atvikum haft 

úrslita áhrif um þá þætti sem hér er fjallað um. 

 

15. gr. frumvarpsins 

Sjá athugasemd við 5. gr. frumvarsins 

 

16. gr. frumvarpsins 

Vísað er til almennrar umfjöllunar hér að framan og þar með alvarlegra athugasemda við þá 

gullhúðun sem eftirlitið er hér að taka á sig. Rétt er að árétta þau markmið sem fram koma í lögum 

nr. 27/1999 um opinberar eftirlitsreglur og þar með það mat sem nauðsynlegt er að fram fari áður 

en eftirlit er aukið eða því breytt. Mikilvægt er að hafa í huga að almennt koma þær upplýsingar sem 

hér skipta máli fram í ársreikningum og fjárhagsáætlunum fyrirtækjanna og þá eftir atvikum sem 

gerðar eru samhliða fjögurra áraáætlunum sveitarfélaga þegar veita er hluti af samstæðu þeirra. Þá 

er ítrekað það sem áður er komið fram um eftirlitsskyldur stjórnar í umboði eigenda.  

Með öllu er órökrétt að Orkustofnun fái óskilgreinda opna heimild til að hlutast til um rekstur 

félaganna með þeim hætti sem hér er lagt til. 

 

17. gr. frumvarpsins 

Sjá umfjöllun við 9. gr. frumvarpsins. 

 

18. gr. frumvarpsins 

Sjá umfjöllun við 8. gr. frumvarpsins. 

 

19. gr. frumvarpsins 

Sjá umfjöllun um 9. gr. frumvarpsins. 

 

20. gr. frumvarpsins 

 

21. gr. frumvarpsins 

Sjá umfjöllun við 12. gr. frumvarpsins. 

 

22. gr. frumvarpsins 

Sjá umfjöllun um 14. gr. frumvarpsins. 

 

23. gr. frumvarpsins 

Áður er vikið að mikilvægi þess að dreifiveitum verði heimilt að gera kröfur til aðgerða til að stýra 

stýra hleðsluálagi vegna einstakra notenda með það að markmiði að hámarka nýtingu innviða hvort 

sem það eru heimtaugar eða spennistöðvar. Þetta er mikilvægt til þess að ekki þurfi að fara í 

fjárfestingar til að mæta óþarfa toppálagi.  Mikilvægt er að heimild laga hér að lútandi sé skýr og þá 

reglugerðarheimild sömuleiðis. 

24. gr. frumvarpsins 

Samorka fagnar ákvæðinu enda hafa samtökin áður komið með ábendingar í þessa veru m.a. þegar 

frumvarp um skógrækt var til umfjöllunar og með ferðar hjá Alþingi.  

 

25. gr. frumvarpsins 

 

26. gr. frumvarpsins 

Ákvæðið er jákvætt en mikilvægt að ábyrðin á tiltæku varaafli í þessum aðstæðum sé vel skilgreint 

eins og komið er inn á í greinargerð með frumvarpinu. Þá er einnig mikilvægt að kostnaður vegna 

þessa verði hluti af viðurkenndum rekstrarkostnaði. Vísað er til fyrri athugasemda við orðskýringu 

varaafls annars vegar og reiðuafls hins vegar. 

 

27. gr. frumvarpsins 

Samorka vísar til fyrri athugasemda inna um hækkun eftirlitsgjalda og þar með þeirra athugasemda 

sem ítrekaða hafa verið gerðar við skýrslu raforkueftirlits með sérleyfisfyrirtækjum. Í raun á eftirlitið 

að byggja á grundvallar sjónarmiðunum um þjónustugjöld en ekki skattheimtu eins og felst í 

núverandi framkvæmd.  Áskilja samtökin sér rétt til að láta reyna á þessa aðferðafærði við 

innheimtu gjaldanna. 

 

Eins og rakið er hér að framan gerir Ráðgjafaráð veitufyrirtækja hjá Samorku fjölmargar athugasemdir 

við málið í heild sinni enda margt mjög óljóst um áhrif frumvarpsins og þess hvort það er líklegt til að 

skila árangri í þeim markmiðum sem að er stefnt.  Því er mikilvægt að vinna málið frekar og láta fara 

fram greiningar á áhrifum þess á flutnings- og dreifikerfin, framtíðar uppbyggingu þeirra og rekstur.  

 

Er Ráðgjafaráð veitufyrirtækja innan Samorku tilbúin til samvinnu um frekara samstarf um nauðsynlega 

útfærslu málsins.  

 

 

f.h Ráðgjafaráðs veitufyrirtækja innan Samorku  

 

Tryggvi Þór Haraldsson formaður 

 


